
Bugojno, mart/april   2019.godine
Na osnovu člana 63. i člana 65., stava 1. alineje 1. Zakona o zdravstvenoj zaštiti (“Službene novine Federacije Bosne i Hercegovine”, br. 46/10 i 75/13) i odredbi članova 1., 5. i 6. Odluke o preuzimanju osnivačkih prava nad zdravstvenim ustanovama – bolnicama u Srednjobosanskom kantonu broj: 01-02-266/18 od 18.04.2018.godine (''Službene novine KSB'', broj 5/18), Privremeni Upravni odbor Javne ustanove Opća bolnica Bugojno uz saglasnost Skupštine Srednjobosanskog kantona, na sjednici održanoj dana 01.04.2019. godine, d o n o s i:


S T A T U T
Javne ustanove Opća bolnica Bugojno


I - OSNOVNE ODREDBE

Član 1.
(Predmet Statuta)

Statut Javne ustanove Opća bolnica Bugojno je osnovni opći akt  kojim se uređuje:
a) naziv i sjedište osnivača, 
b) statusna obilježja zdravstvene ustanove,
c) statusne promjene
d) djelatnost ustanove, 
e) unutrašnja organizacija, 
f) izvor i način osiguranja sredstava za rad,
g) ovlaštenja i odgovornosti u pravnom prometu,
h) upravljanje i rukovođenje,
i) predstavljanje i zastupanje,
j) stručna tijela ustanove,
k) nadzor nad radom,
l) poslovna i profesionalna tajna,
m) javnost rada i pristup informacijama,
n) opći akti zdravstvene ustanove,
o) organizovanje radnika,
p) druga pitanja vezana za obavljanje djelatnosti.

II – OSNIVAČ JAVNE USTANOVE

Član 2.
(Osnivač)

(1) Osnivač Javne ustanove Opća bolnica Bugojno je Srednjobosanski kanton ( dalje u tekstu : Osnivač ), na osnovu Odluke o preuzimanju osnivačkih prava nad zdravstvenim ustanovama – bolnicama u Srednjobosanskom kantonu broj: 01-02-266/18 od 18.04.2018.godine (''Službene novine KSB'', broj 5/18)
(2) Odlukom iz stava 1.ovog člana se usklađuje organizacija i poslovanje Javne ustanove Opća bolnica Bugojno sa odredbama Zakona o zdravstvenoj zaštiti („Službene novine Federacije Bosne i Hercegovine “, br. 46/10 i 75/13).
(3) Sjedište osnivača je Travnik, ul.Stanična  bb.

(4)  Javna ustanove Opća bolnica Bugojno je pravni sljednik i preuzima sva prava i obaveze dotadašnje Javne ustanove medicinski centar Bugojno, Organizacione jedinice Bolnica, Organizacione jedinice za ekonomske, pravne poslove i inžinjering registrovan u Višem sudu u Zenici  U/I-834/95 od 14.02.1996. godine registarski uložak I-40-2. 


Član 3.
(Prava osnivača)

(1) Osnivač ima prava u ostvarivanju javnog interesa:
a) da daje saglasnost na Statut Javne ustanove Opća bolnica Bugojno,
b) da razmatra Izvještaj o poslovanju javne ustanove,
c) da imenuje i razrješava Upravni odbor,
d) da daje saglasnost na statusne promjene,
e) da preduzima mjere u slučaju poremećaja u poslovanju.
(2) Kantonalni ministar zdravstva daje prethodnu saglasnost za izbor i imenovanje direktora Javne ustanove Opća bolnica Bugojno.

Član 4.
(Obaveze osnivača)

Osnivač ima obaveze prema Javnoj ustanovi Opća bolnica Bugojno:
a) da u skladu s materijalnim mogućnostima obezbjedi finansijska sredstva za unapređenje rada i kvaliteta zdravstvenih usluga,
b) da na osnovu Plana razvoja djelatnosti, Programa rada, Ugovora i dogovora obezbjeđuje sredstva za finansiranje djelatnosti.

Član 5.
(Obaveze prema osnivaču)

Obaveze Javne ustanove Opća bolnica Bugojno prema Osnivaču: 
a) da pribavi saglasnost Osnivača kod svih statusnih promjena,
b) da pribavi saglasnost Osnivača kod donošenja Statuta i izmjena i dopuna Statuta,
c) da godišnje podnese Osnivaču Izvještaj o radu i finansijskom poslovanju.

III- STATUSNA OBILJEŽJA
Član 6.
(Naziv javne ustanove)

(1) Naziv javne ustanove je: Javna ustanova Opća bolnica Bugojno.
(2) Skraćeni naziv javne ustanove je: Opća bolnica Bugojno.

Član 7.
(Sjedište javne ustanove)

Sjedište Javne ustanova Opća bolnica Bugojnoje u Bugojnu, ulica Ambasadora dr. Wagnera  broj 15. 

Član 8.
(Pečat i štambilj)

(1) Bolnica ima svoj pečat i štambilj.
(2) Pečat Bolnice je okruglog oblika, promjera 30 mm (glavni  pečat), u kome je koncentričnim krugovima upisan tekst: Javna ustanova Opća bolnica Bugojno a u sredini tekst Bugojno i razlikuje se od pečata organizacionih jedinica – medicinskih službi po tekstu u sredini gdje svaka služba nosi tekst svoga naziva.
(3) Štambilj Bolnice je pravougaonog oblika promjera 50 x 20 mm u kome je u gornjem dijelu upisan tekst iz stava 2.ovog člana,a ispod teksta su upisani podaci utvrđeni propisima o kancelarijskom poslovanju.
(4) Odluku o broju pečata i štambilja, njihovoj upotrebi i čuvanju donosi direktor Bolnice. 
(5) Tekst pečata i štambilja je ispisan latinicom.

Član 9.
(Status pravnog lica)

(1) Bolnica Bugojno ima svojstvo pravnog lica, posluje samostalno u pravnom prometu u svoje ime i za svoj račun, te obavlja svoju djelatnost na način propisan Uredbom sa zakonskom snagom o ustanovama, Zakonom o zdravstvenoj zaštiti i drugim propisima, ovim Statutom, općim aktima i pravilima struke.
(2) Bolnica Bugojno je upisana u sudski registar kod Općinskog suda u Travniku, matični broj subjekta upisa 51-05-0167-10 (stari broj 2-204).

Član 10.
(Djelatnost)

1) Djelatnost Bolnice Bugojno je pružanje usluga specijalističko-konsultativne i bolničke zdravstvene zaštite, na sekundarnom nivou, a koja obuhvata: dijagnostiku ( labaratorijska, radiološka i druga dijagnostika ), liječenje, medicinsku rehabilitaciju, zdravstvenu njegu, boravak i prehranu pacijenata u bolnici.
2) Bolnica Bugojno obavlja djelatnosti hirurgije, interne medicine, pedijatrije, te ginekologije sa porodilištem.

Član 11.
(Klasifikacija djelatnosti)

U skladu sa Odlukom o klasifikaciji djelatnosti Bosne i Hercegovine 2010 (“Službeni glasnik BiH “,broj 47/10 ), djelatnost Bolnice Bugojno obuhvata slijedeće razrede:

a) 86.10 - Djelatnost Bolnica,
b) 86.21 – Djelatnost opšte medicinske prakse,
c) 86.22 – Djelatnost specijalističke medicinske prakse,
d) 86.90 – Ostale djelatnosti zdravstvene zaštite,
e) 21.10 – Proizvodnja osnovnih farmaceutskih proizvoda - Obrada krvi
f) 68.20 – Iznajmljivanjei upravljanje vlastitim nekretninama ili nekretninama uzetim u Zakup
g) 68.32 – Upravljanje nekretninama uz naknadu ili na osnovu ugovora,


IV -  STATUSNE PROMJENE

Član 12.
(Statusne promjene)

(1) Bolnica ne može vršiti statusne promjene (promjenu naziva, sjedišta i druge promjene utvrđene zakonom i ovim Statutom), bez saglasnosti Osnivača.
(2) Odluku iz prethodnog stava donosi Osnivač na prijedlog Upravnog odbora Bolnice Bugojno.
(3) Promjenu ili proširenje djelatnosti Bolnice ne može se obaviti bez saglasnosti Ministarstva zdravstva Srednjobosanskog kantona, koja se daje u formi rješenja , a na način i u postupku propisanim zakonom. 
(4) Inicijativu za statusne promjene podnosi Upravni odbor, uz prethodnu saglasnost Osnivača. 

V- UNUTRAŠNJA ORGANIZACIJA

Član 13.
(Organizacija medicinskih poslova)

(1) Bolnica Bugojno se organizira na nivou specijalističkih odjela, kao osnovnih organizacionih jedinica, i to:
a) Odjel hirurgije,
b) Odjel interne medicine,
c) Odjel pedijatrije i
d) Odjel ginekologije i porodiljstva
za koje obezbjeđuje posteljne, dijagnostičke i druge mogućnosti prilagođene svojoj 
namjeni.
(2) Osim odjela navedenih u stavu (1) ovog člana, organiziraju se:
a) odjel anestezije i reanimatologije,
b) odjel urgentnog zbrinjavanja i hitnog prijema pacijenata,
c) dijagnostički odjel (radiološka, laboratorijska, mikrobiološka i druga dijagnostika),
d) organizira se sterilizacija.

Član 14.
(Organizacija nemedicinskih poslova)

U Bolnici Bugojno se organiziraju i nemedicinski poslovi kroz organizacione jedinice:
a) Ured direktora,
b) Služba za pravno-kadrovske poslove,
c) Služba za ekonomsko-finansijske poslove i
d) Služba za tehničku podršku

Član 15.
(Pravilnik o unutrašnjoj organizaciji)

Bolnica Bugojno će donijeti Pravilnik o unutrašnjoj organizaciji koji će detaljno definisati organizacione jedinice, popis i opis poslova kao i međusobne interakcije. 



VI - IZVOR I NAČIN OSIGURANJA  SREDSTAVA ZA RAD

Član 16.
(Izvor  sredstava)

Sredstava za rad i razvoj, Bolnica Bugojno ostvaruje:
a) ugovorom sa Zavodom zdravstvenog osiguranja Srednjobosanskog kantona,
b) ugovorom sa Ministarstvom zdravstva Srednjobosanskog kantona,
c) ugovorom po osnovu proširenog i dobrovoljnog zdravstvenog osiguranja,
d) iz sredstava budžeta Srednjobosanskog kantona, 
e) iz donacija, pomoći i drugih izvora,
f) slobodnom prodajom usluga na tržištu,
g) iz učešća korisnika zdravstvene zaštite u pokriću dijela ili ukupnih troškova zdravstvene zaštite,
h) iz drugih izvora na način i pod uslovima određenim zakonom i aktom o osnivanju.

Član 17.
(Raspolaganje  sredstvima)

(1) Bolnica Bugojno samostalno raspolaže sredstvima i koristi ih u skladu sa zakonom, podzakonskim propisima i vlastitim općim aktima.
(2) Sredstva se vode na odgovarajućim žiro-računima otvorenim kod poslovnih banaka u konvertibilnim markama ili otvorenim deviznim računima.
(3) Knjigovodstveni poslovi se provode u skladu sa Zakonom o računovodstvu i reviziji, Međunarodnim računovodstvenim standardima i odredbama Statuta. 
(4) U pravnom prometu istupa kao jedinstven pravni subjekt i nastupa u svoje ime i za svoj račun bez ograničenja u okviru svoje djelatnosti.

Član 18.
(Poslovni rezultat)

(1) Poslovni rezultat i stanje sredstava utvrđuje se završnim računom i periodičnim obračunima.
(2) Ukoliko Bolnica Bugojno u završnom računu poslovanja iskaže dobit (višak prihoda nad rashodima), ostvareni iznos usmjerava se:
a) za pokriće gubitaka iz prethodnih godina,
b) za razvoj djelatnosti, odnosno za nabavku opreme i rekonstrukciju postojećeg prostora za potrebe uvođenja novih metoda,
c) za formiranje rezervi. 
(3) Ukoliko Bolnica Bugojno u završnom računu poslovanja iskaže gubitak (višak rashoda nad prihodima), taj gubitak se mora pokriti iz prethodno formiranih rezervi, akumulirane dobiti, sredstava Osnivača, ako Osnivač utvrdi da su gubici Ustanove nastali iz objektivnih okolnosti, i na druge načine predviđene Zakonom o računovodstvu i reviziji.

Član 19.
(Odgovornost)

(1) Bolnica Bugojno je odgovorna za svoje obaveze imovinom kojom raspolaže – potpuna odgovornost.
(2) Osnivač Bolnice Bugojno ima slijedeće obaveze prema Bolnici :
a) Daje saglasnost u slučajevima utvrđenim zakonom,
b) Osigurava sredstva za rad,
c) Vrši i druga prava i obaveze u skladu sa zakonom i drugim propisima



VII- UPRAVLJANJE I RUKOVOĐENJE

Član 20.
(Upravni odbor)

(1) Organ upravljanja u Bolnici Bugojno je Upravni odbor. 
(2) Upravni odbor ima pet članova ( 5 ) koje imenuje i razrješava Vlada Srednjobosanskog kantona i čine ga predstavnici:
· osnivača - tri (3) člana od kojih jedan (1) mora biti u ime kantonalnog ministarstva zdravstva 
· stručnih radnika zdravstvenih ustanova - dva (2) člana od kojih jedan mora biti iz reda zdravstvenih radnika
(3) Predsjednika i članove Upravnog odbora imenuje i razriješava , uz ravnopravnu zastupljenost oba spola, a na način i u skladu sa zakonom i propisima o ministarskim, vladinim i drugim imenovanjima u Federaciji BiH.
(4) Predsjednik i članovi Upravnog odbora su dužni potpisati izjavu o nepostojanju sukoba interesa prije preuzimanja funkcije.
(5) Mandat predsjednika i članova Upravnog odbora traje četiri godine i isti mogu biti ponovo imenovani.
(6) Mjesečnu naknadu za rad predsjednika i članova Upravnog odbora utvrđuje Vlada Srednjobosanskog kantona na prijedlog Ministra zdravstva i socijalane politike.
(7) Naknada iz stava 6. ovog člana isplaćuje se iz sredstava Bolnice Bugojno. 

Član 21.
(Opoziv članova Upravnog odbora)

(1) Član Upravnog odbora može biti opozvan od strane Osnivača i prije vremena na koje je imenovan u slučajevima ako:
a) se ne pridržava uputa i smjernica Osnivača,
b) sudjeluje u donošenju nezakonitih Odluka ili Odluka kojima se nanosi šteta ustanovi, a na to je bio upozoren,
c) ako podnese ostavku na mjesto predsjednika odnosno člana Upravnog odbora,
d) ako se utvrdi da je odgovoran za neuspješan i nezakonit rad,
e) ako Osnivač ne usvoji godišnji izvještaj o radu i finansijskom poslovanju, 
f) ako svojim radom onemogućava ili otežava rad Upravnog odbora,
g) ako mu prestane radni odnos u ustanovi, a imenovan je za člana Upravnog odbora iz reda stručnih radnika ustanove,
h) u ostalim slučajevima kada to odredi Osnivač.
(2) Odluku o opozivu člana Upravnog odbora iz stava 1. ovog člana, donosi tijelo koje ga je 
imenovalo.

Član 22.
(Nadležnost Upravnog odbora)

(1) Nadležnosti Upravnog odbora su:
a) donosi Statut ustanove uz saglasnost Osnivača;
b) imenuje i razrješava direktora, odnosno vršioca dužnosti direktora;
c) utvrđuje planove rada i razvoja;
d) utvrđuje godišnji program rada;
e) donosi finansijski plan i usvaja godišnji obračun;
f) donosi Pravilnik o radu i Pravilnik o unutrašnjoj organizaciji i sistematizaciji poslova i radnih zadataka i druge opšte akte u skladu sa zakonom i članom 56., stav 2., Statuta ustanove;
g) odlučuje o svim pitanjima obavljanja djelatnosti radi kojih je ustanova osnovana, ako zakonom nije određeno da o određenim pitanjima odlučuje drugi organ ustanove;
h) usmjerava , kontroliše i ocjenjuje rad direktora ustanove;
i) rješava sva pitanja odnosa s Osnivačem;
j) odlučuje o korištenju sredstava i odobravanju nabavke preko iznosa od 15.000,00 KM
k) odgovara Osnivaču za rezultate rada ustanove;
l) odlučuje o prigovoru radnika na rješenje kojim je drugi organ, određen ovim Statutom, odlučio o pravu , obavezi i odgovornosti radnika iz radnog odnosa;
m) odlučuje o obrazovanju cijena usluga;
n) imenuje Etički komitet ustanove i utvrđuje djelokrug rada u skladu sa Zakonom o zdravstvenoj zaštiti;
o) podnosi Osnivaču najmanje jedanput godišnje izvještaj o poslovanju ustanove;
p) obavlja i druge poslove u skladu sa zakonom, podzakonskim aktima i Statutom ustanove. 

Član 23.
(Način donošenja odluka)

(1) Predsjednik Upravnog odbora saziva sjednice Upravnog odbora, rukovodi istim i obavlja druge poslove na način i u skladu sa Poslovnikom o radu Upravnog odbora.
(2) Sjednice se održavaju po potrebi, a najmanje svaka 3 /tri/ mjeseca.
(3) Sjednici Upravnog odbora obavezno prisustvuje direktor, bez prava odlučivanja.
(4) Upravni odbor donosi odluke javnim glasanjem većinom glasova članova Upravnog odbora, ako nekim aktom nije propisano jednoglasno odlučivanje.
(5) Izuzetno, Upravni odbor može odlučiti da se o nekim pitanjima izjašnjavanje vrši tajnim glasanjem.
(6) Radi rješavanja određenih pitanja iz svog djelokruga rada i donošenja odluka, Upravni odbor može formirati stalne ili povremene komisije.
(7) Odlukom o formiranju komisija iz stava 6. ovog člana, Upravni odbor utvrđuje njihov sastav i djelokrug rada.

Član 24.
(Direktor)

(1) Organ rukovođenja u Bolnici Bugojno je direktor.
(2) Direktor se imenuje na osnovu javnog oglasa u skladu sa zakonom, a imenuje ga i razrješava Upravni odbor uz prethodnu saglasnost kantonalnog ministra zdravstva.
(3) Mandat direktora traje 4/četiri/ godine i po isteku mandata isto lice, na osnovu javnog oglasa, može biti ponovo imenovano za direktora, ali najviše za još jedan mandatni period.




Član 25.
(Prava i obaveze direktora)

U ostvarivanju prava i obaveza u rukovođenju direktor:
a) organizuje,rukovodi radom i odgovoran je za zakonitost rada,
b) zastupa i predstavlja ustanovu prema trećim licima,
c) predlaže unutrašnju organizaciju i sistematizaciju radnih mjesta,
d) izvršava odluke, zaključke, smjernice i uputstva Upravnog odbora,
e) prati primjenu propisa i pokreće postupke donošenja i usaglašavanja općih akata sa zakonom,
f) odlučuje o pravima, obavezama i odgovornostima radnika u skladu sa zakonom i općim aktima
g) odlučuje o potrebi prijema novih radnika i zaključuje ugovore o radu, vrši raspoređivanje radnika, odlučuje o prestanku i otkazu ugovora o radu,
h) odlučuje u prvom stepenu o pravima i obavezama radnika iz rada i u vezi sa radom, a u skladu sa zakonom i kolektivnim ugovorom,
i) odlučuje o korištenju sredstava i odobrava nabavke do iznosa od 15.000,00 KM na godišnjem nivou,
j) podnosi Upravnom odboru plan rada i razvoja i odgovara za rezultate rada i finansijsko poslovanje,
k) podnosi Upravnom odboru pisani izvještaj o finansijskom poslovanju jednom tromjesečno,
l) odlučuje o zaštiti prava građana u odnosu na proces pružanja zdravstvenih usluga,
m) donosi opće akte koji po Statutu i drugim propisima spadaju u nadležnost direktora,
n) organizuje sprovođenje mjera sigurnosti na radu, protivpožarne zaštite, zaštite imovine i sprovođenje mjera i planova u vanrednim prilikama,
o) odobrava službena putovanja,
p) odlučuje o školovanju i edukaciji kadrova,
q) imenuje i razrješava rukovodioce odjela i službi,
r) po potrebi imenuje komisije, radne i stručne timove radi rješavanja određenih pitanja,
s) izdaje naloge i upute za rad organizacionih jedinica,
t) obustavlja od izvršenja akte stručnih tijela ukoliko ocjeni da su u suprotnosti sa zakonom i o tome obavještava nadležni organ koji vrši nadzor nad zakonitosti rada zdravstvenih ustanova,
u) donosi pojedinačne akte u okviru svoje nadležnosti, a u vezi sa obavljanjem registrovane djelatnosti,
v) učestvuje u radu Upravnog odbora bez prava odlučivanja,
w) rješava prigovore pacijenata u vezi prava vezanih za ostvarivanje zdravstvene zaštite,
x) u izvršavanju poslova iz svoje nadležnosti donosi odluke, naredbe, naloge, rješenja, preporuke i uputstva,
y) obavlja i druge poslove utvrđene zakonom, Statutom i drugim općim aktima.

Član 26.
( Uslovi za imenovanje direktora)

(1) Za direktora Bolnice Bugojno može biti imenovano lice koje ispunjava opće uslove, zakonom propisane, i posebne uslove.
(2) Opći uslovi za imenovanje direktora:
a) da je državljanin Bosne i Hercegovine,
b) da je zdravstveno sposoban za obavljanje poslova direktora,
c) da mu pravosnažnom presudom suda nije zabranjeno obavljanje poslova rukovođenja,
d) da se protiv njega ne vodi krivični postupak,
e) da posjeduje provjerene rezultate u pogledu stručnih, organizacionih i drugih radnih sposobnosti,
f) da se na njega ne odnosi član IX Ustava BiH, odnosno da nije pod optužbom Međunarodnog suda za ratne zločine,
g) da nije otpušten iz državne službe kao rezultat disciplinske mjere u razdoblju od 3 godine prije dana objave upražnjene pozicije,
h) da nije angažovan na drugoj poziciji koja može uticati na eventualni sukob interesa u smislu Zakona o sukobu interesa
(3) Posebni uslovi za imenovanje direktora:
a) da ima završen medicinski fakultet – VSS, 
b) da je ljekar specijalista – specijalizacija iz djelatnosti ustanove,
c) da ima najmanje 5 ( pet ) godina radnog iskustva u struci,
d) da ima znanje o zdravstvenom menadžmentu i to sva tri nivoa edukacije koje dokazuje certifikatom o obavljenoj edukaciji iz zdravstvenog menadžmenta odnosno završenoj specijalizaciji iz zdravstvenog menadžmenta ili završenom postdiplomskom studiju iz zdravstvenog menadžmenta,

Član 27.
(Javni oglas)

(1) Javni oglas za izbor direktora raspisuje odlukom i provodi Upravni odbor, najkasnije 60 dana prije isteka mandata direktora ili vršioca dužnosti direktora.
(2) Javni oglas se objavljuje u sredstvima javnog informisanja i Službenim novinama Federacije BiH i sadrži:
a) naziv i sjedište Bolnice Bugojno,
b) uslove za imenovanje direktora,
c) rok za podnošenje prijava kandidata koji iznosi 8 dana od dana objavljivanja,
d) period za koji se imenuje direktor,
e) dokumentacija koju su kandidati dužni priložiti,
f) način i rok obavještenja kandidata o rezultatima izbora,
g) naznaka da se nepotpune i neblagovremene prijave neće uzeti u razmatranje
(3) Dokumentacija koju su kandidati dužni priložiti:
a) prijava,
b) biografija, adresa i kontakt telefon,
c) uvjerenje o državljanstvu,
d) uvjerenje o zdravstvenoj sposobnosti,
e) dokaz da se protiv kandidata ne vodi krivični postupak,
f) dokaz da nije kandidatu pravosnažnom presudom  zabranjeno rukovođenje ustanovom ili drugim pravnim licima,
g) potpisanu i ovjerenu izjavu iz alineje f), g) i h)stava (2) člana 26. ovog Statuta,
h) dokaz o završenom fakultetu,
i) dokaz o položenom specijalističkom ispitu,
j) dokaz o potrebnom radnom iskustvu,
k) dokaz o završenoj edukaciji iz zdravstvenom menadžmentu - tri nivoa




Član 28.
(Komisija za izbor)

(1) Proceduru javnog oglasa provodi Komisija za izbor koju imenuje Upravni odbor.
(2) Komisija za izbor utvrđuje blagovremenost i potpunost pristiglih prijava kao i ispunjenost uslova.
(3) Listu kandidata za izbor direktora koji u potpunosti ispunjavaju uslove konkursa, Komisija za izbor dostavlja Upravnom odboru.
(4) O svom radu Komisija za izbor vodi zapisnik.

Član 29.
(Izbor direktora)

(1) Upravni odbor donosi odluku o imenovanju direktora većinom glasova od ukupnog broja članova  na osnovu prethodne saglasnosti resornog kantonalnog ministra.
(2) Izbor kandidat za imenovanje direktora vrši se u roku do 30 dana od dana zaključivanja javnog oglasa.
(3) O Odluci o imenovanju direktora obavještavaju se svi kandidati u javnom oglasu, najkasnije u roku od 8 (osam) dana od dana donošenja Odluke. 
(4) Svaki kandidat u javnom oglasu, može protiv Odluke o imenovanju direktora podnijeti tužbu za pokretanje postupka pred nadležnim sudom. 

Član 30.
(Imenovanje vršioca dužnosti direktora)

(1) Ako direktor nije imenovan u skladu sa zakonom, Upravni odbor će bez objavljivanja oglasa donijeti odluku o imenovanju vršioca dužnosti direktora.
(2) Vršilac dužnosti direktora imenuje se najduže za period od 6 (šest) mjeseci.
(3) Vršilac dužnosti direktora ima sva prava i dužnosti direktora. 

Član 31.
(Razrješenje direktora)

(1) Direktor može biti razriješen dužnosti i prije isteka mandata na koji je imenovan.
(2) U slučaju razrješenja direktora imenovat će se vršilac dužnosti direktora.
(3) Upravni odbor je dužan razriješiti direktora i prije isteka mandata za koji je imenovan,ako:
a) direktor to lično zahtijeva,
b) nastane neki razlog koji po posebnim propisima ili propisima kojima se utvrđuju radni odnosi dovode do prestanka ugovora o radu,
c) ne izvršava ugovorene obaveze prema Zavodu zdravstvenog osiguranja SBK,
d) ne provodi program rada i razvoja ustanove koji je donio Upravni odbor,
e) u obavljanju djelatnosti ustanove nastane neopravdan gubitak,
f) u svom radu krši propise i opće akte ustanove ili neopravdano ne izvršava odlukeUpravnog odbora ili postupa u suprotnosti sa njima,
g) svojim nesavjesnim ili neopravdanim radom prouzrokuje ustanovi veću štetu, zanemaruje ili nemarno obavlja svoju dužnost, tako da su nastale ili mogu nastati veće smetnje u obavljanju djelatnosti ustanove,
h) nalazom zdravstvene inspekcije se ustanovi povreda propisa i općih akata ustanove ili nepravilnosti u radu direktora, 
(4) Ako Upravni odbor ne razriješi direktora iz razloga propisanih u stavu (3) ovog člana u roku od 30 dana od dana saznanja za neki od navedenih razloga, rješenje o razrješenju direktora donosi nadležni ministar zdravstva.
(5) Protiv rješenja iz stava (4) ovog člana nije dopuštena žalba, ali se može pokrenuti upravni spor.
(6) Upravni odbor mora prije, donošenja odluke o razrješenju, obavijestiti direktora o razlozima za razrješenje i dati mu mogućnost da se o njoj pismeno izjasni. 

Član 32.
(Vanredne okolnosti)

U vanrednim okolnostima, ako je ugrožen proces pružanja zdravstvene zaštite ili postoji neposredna opasnost po život i zdravlje ljudi, direktor je dužan o tim okolnostima bez odgađanja obavijestiti Ministarstvo zdravstva i Zavod za javno zdravstvo Srednjobosanskog kantona.

VIII- PREDSTAVLJANJE I ZASTUPANJE

Član 33.
(Predstavljanje i zastupanje)

(1) Bolnicu Bugojno predstavlja i zastupa prema trećim licima direktor sa ovlaštenjima utvrđenim zakonom, ovim Statutom i općim aktima ustanove.
(2) U slučaju odsutnosti direktora zamjenjuje lice ustanove koje on ovlasti usmenim ili pismenim putem.

Član 34.
(Punomoć za predstavljanje i zastupanje)

(1) Direktor može dati punomoć za predstavljanje i zastupanje, kojom svoja ovlaštenja prenosi na druga lica ustanove ili lica izvan ustanove, kada zastupanje pretpostavlja posebnu stručnost.
(2) Direktor određuje sadržaj punomoći, obim punomoći i vrijeme trajanja punomoći.

IX - STRUČNA TIJELA

1. Stručno vijeće

Član 35.
(Imenovanje Stručnog vijeća)

(1) Stručno vijeće je savjetodavni organ direktora.
(2)  Stručno vijeće ima najmanje 9 (devet) članova i imenuje ga direktor na period od 4 (četiri) godine na prijedlog šefova organizacionih jedinica uz ravnopravnu zastupljenost oba pola.
(3) U radu Stručnog vijeća mogu učestvovati i zdravstveni saradnici.
(4) Način rada i odlučivanje Stručnog vijeća uređuje se Poslovnikom o radu Stručnog vijeća na koji saglasnost daje direktor.


Član 36.
(Nadležnost Stručnog vijeća)

Stručno vijeće BolniceBugojno:
a) raspravlja i odlučuje o pitanjima iz područja stručnog rada ustanove,
b) predlaže stručna rješenja u sklopu djelatnosti ustanove,
c) predlaže stručne osnove za program rada i razvoja ustanove,
d) predlaže mjere za unapređenje kvaliteta i sigurnosti rada u ustanovi,
e) daje Upravnom odboru i direktoru mišljenja i prijedloge u pogledu organizacije rada i uslova za razvoj zdravstvene djelatnosti u skladu sa finansijskim mogućnostima zdravstvene ustanove,
f) predlaže specijalističko usavršavanje zdravstvenih radnika i zdravstvenih saradnika, te stručno usavršavanje iz oblasti subspecijalnosti zdravstvenih radnika i zdravstvenih saradnika za potrebe ustanove,
g) predlaže Upravnom odboru obavljanje dopunskog rada zdravstvenih radnika u slučajevima od posebnog interesa za građane i rad ustanove,
h) brine se o provođenju unutrašnjeg nadzora nad stručnim radom zdravstvenih radnika i zdravstvenih saradnika ustanove. 

2. Etički komitet

Član 37.
( Imenovanje Etičkog komiteta)

(1) Etički komitet je organ koji osigurava obavljanje zdravstvene djelatnosti na načelima etike i medicinske deontologije.
(2) Etički komitet imenuje Upravni odbor i sačinjava ga najmanje 9 (devet) članova, uz ravnopravnu zastupljenost oba pola, s tim da najmanje jedan član Etičkog komiteta treba biti predstavnik nemedicinskih struka i najmanje dva člana koji nisu radnici Bolnice Bugojno.
(3) Upravni odbor imenuje i zamjenike članova Etičkog komiteta.
(4) Etički komitet imenuje se na period od 2 /dvije/  godine.
(5) Način finansiranja rada Etičkog komiteta utvrđuje Upravni odbor.
(6) Etički komitet donosi poslovnik o svome radu.
(7) Bolnica Bugojno može imenovati zajednički Etički komitet sa dvije ili više zdravstvenih ustanova.

Član 38.
(Nadležnost Etičkog komiteta)

Etički komitet Bolnice: 
a) prati primjenu etike i medicinske deontologije u obavljanju djelatnosti ustanove,
b) bavi se analizom i prijedlozima propisa iz oblasti zdravstva sa aspekta etike i medicinske deontologije,
c) daje saglasnost za provođenje medicinskih i naučnih ispitivanja,
d) prati povrede prava pacijenata i sistemski radi na unapređenju stanja u ovoj oblasti u skladu sa propisima o pravima, obavezama i odgovornostima pacijenata,
e) sarađuje sa nadležnim komoroma iz oblasti zdravstva,
f) rješava i druga etička pitanja u obavljanju djelatnosti ustanove. 


3. Komisija za lijekove

Član 39.
(Imenovanje Komisije za lijekove)

(1) Komisiju za lijekove imenuje Upravni odbor i ima najmanje 5 /pet/ članova koji se imenuju iz reda specijalista medicine uz ravnopravnu zastupljenost oba pola.
(2) Bolnica Bugojno može imenovati zajedničku Komisiju za lijekove sa dvije ili više zdravstvenih ustanova.
(3) Odredbe o načinu rada i odlučivanja Komisije, određuje se Poslovnikom o radu Komisije. 

Član 40.
(Nadležnost Komisije za lijekove)

Komisija za lijekove je organ koji obezbjeđuje provođenje:
a) svih aktivnosti vezanih uz primjenu lijekova i medicinskih sredstava u ustanovi,
b) pračenja i poduzimanja mjera za izbjegavanje smanjivanje nuspojava lijekova i medicinskih sredstava, kao i koordiniranje aktivnosti u vezi sa prijavom nuspojava lijekova i medicinskih sredstava nadležnom državnom organu sa propisom o lijekovima i medicinskim sredstvima,
c) predlaganja liste lijekova i medicinskih sredstava koji se primjenjuju u ustanovi, u skladu sa zakonom,
d) pračenja potrošnje lijekova i medicinskih proizvoda, te predlaganja mjera za racionalnu upotrebu lijekova i medicinskih sredstava u ustanovi,
e) poduzimanja mjera sa ciljem izbjegavanja interakcija, terapijskog dupliciranja ili pojave alergije kod upotrebe lijekova u ustanovi,
f) pripremanja tenderske dokumentacije u postupcima javnih nabavki lijekova i medicinskih sredstava,
g) i drugih poslova u skladu sa Zakonom o zdravstvenoj zaštiti i Zakonom o lijekovma i medicinskim sredstvima. 

4. Komisija za poboljšanje kvaliteta i sigurnosti zdravstvenih usluga

Član 41.
(Imenovanje Komisije za poboljšanje kvaliteta i sigurnosti zdravstvenih usluga )

(1) Komisija za poboljšanje kvaliteta i sigurnosti zdravstvenih usluga ima najmanje 5 /pet/ članova iz reda zdravstvenih radnika i zdravstvenih saradnika zaposlenih u ustanovi i jedan član ispred korisnika zdravstvenih usluga, uz ravnopravnu zastupljenost oba pola,
(2) Komisiju imenuje direktor na prijedlog Stručnog vijeća na period od 3 /tri/ godine.
(3) Komisijom rukovodi koordinator Komisije.
(4) Poslovnikom o radu Komisije bliže se uređuje način rada i odlučivanje Komisije, te druga pitanja od značaja za rad Komisije. 




Član 42.
(Nadležnost Komisije za poboljšanje kvaliteta i sigurnosti zdravstvenih usluga)

(1) Nadležnost Komisije u oblasti poboljšanja kvaliteta i sigurnosti zdravstvenih usluga:
a) uspostavljanje sistema poboljšanja i sigurnosti zdravstvenih usluga,
b) pribavljanja relevantnih podataka i informacija potrebnih za unutrašnju i vanjsku provjeru kvaliteta i sigurnosti zdravstvenih usluga,
c) izvršavanja unutrašnje provjere kvaliteta i sigurnosti zdravstvenih usluga,
d) definiranje parametara kvaliteta zdravstvenih  usluga,
e) učestvovanje kod zdravstveno-inspekcijskog i farmeceutsko-inspekcijskog nadzora i izjašnjavanje o nadzoru zdravstvenog i farmaceutskog inspektora,
f) saradnja s Agencijom za kvalitet i akreditaciju u zdravstvu i drugim zdravstvenim ustanovama iz ove oblasti,
g) obavlja i druge poslove koje odredi Agencija za kvalitet i akreditaciju u zdravstvu,
(2) Nadležnost Komisije u oblasti prava, obaveza i odgovornosti pacijenata:
a) prati, razmatra i predlaže mjere za unapređenje zaštite prava pacijenata na osnovu unutrašnje provjere kvaliteta i bezbjednosti zdravstvenih usluga koji su propisani odgovarajućim akreditacijskim standardima i kriterijima,
b) analizira i ocjenjuje primjenu predloženih mjera za poboljšanje kvaliteta zdravstvenih usluga,
c) sarađuje sa Komisijom za prigovore pacijenata, uvezuje podatke o prigovorima pacijenata sa podacima o incidentima (nepovoljnim događajima) i sudskim postupcima u cilju upravljanja bolničkim i nebolničkim rizicima, 

5. Komisija za sprečavanje i suzbijanje bolničkih infekcija

Član 43.
(Imenovanje Komisije za sprečavanje i suzbijanje bolničkih infekcija)

(1) U cilju provođenja mjera za sprečavanje i suzbijanje bolničkih infekcija imenuje se Komisija za sprečavanje i suzbijanje bolničkih infekcija.
(2) Komisiju imenuje Upravni odbor na prijedlog direktora.
(3) Komisija broji pet (5) članova i to: četiri člana imenuju se iz reda zdravstvenih radnika ustanove i jedan vanjski član doktor medicine - specijalista (mikrobiolog,infektolog ili epidemiolog), uz ravnopravnu zastupljenost oba pola,
(4) Mandat članova Komisije traje 4 (četiri) godine i mogu biti ponovo birani. 

Član 44.
(Nadležnost Komisije za sprečavanje i suzbijanje bolničkih infekcija)

(1) Komisija je dužna da obavlja slijedeće poslove:
a) utvrđuje mjere za sprećavanje i suzbijanje bolničkih infekcija i donosi program za kontrolu bolničkih infekcija,
b) donosi preporuke / procedure za pojedine postupke pri dijagnostici, njezi i liječenju pacijenata periodično, te svake dvije godine revidira pismene preporuke, 
c) donosi godišnji plan rada,
d) određuje stručne prioritete u suzbijanju bolničkih infekcija prema epidemiološkoj situaciji i postupke u okviru mjera za sprečavanje bolničkih infekcija,
e) određuje prioritete u praćenju bolničkih infekcija i analizira kretanje bolničkih infekcija,
f) prati i nadzire provedbu preporuka i mjera za sprječavanje i suzbijanje bolničkih infekcija, 
g) organizira sastanke radi obavještavanja bolničkog osoblja o zaključcima svojih sastanaka,
h) donosi plan kontinuirane edukacije svih uposlenih o bolničkim infekcijama, 
i) podnosi godišnji izvještaj o radu na praćenju, sprječavanju i suzbijanju bolničkih infekcija Upravnom odboru Bolnice, a koji je sastavni dio Izvještaja o radu Bolnice.
(2) Rad Komisije se odvija na redovnim sastancima jednom mjesečno, a po potrebi i češće ovisno o učestalosti bolničkih infekcija i epidemiološkoj situaciji.
(3) Članovi Komisije za svoj rad su odgovorni Upravnom odboru ustanove, a za provođenje mjera za sprječavanje i suzbijanje bolničkih infekcija odgovoran je direktor, 
(4) Komisija sarađuje s Komisijom za lijekove, epidemiološkom službom, upravom za    inspekcijske poslove SBK – sanitarnom inspekcijom, Ministarstvom zdravstva i drugim stručnim službama. 

6. Komisija za prigovore pacijenata

Član 45.
(Imenovanje Komisije za prigovore pacijenata )

(1) Radi osiguranja primjene i pračenja poštivanja prava pacijenata imenuje se Komisija za prigovore pacijenata. 
(2) Komisiju imenuje direktor,a broji najmanje 5 /pet/ članova, na period od 2 /dvije/ godine, uz ravnopravnu zastupljenost oba pola.
(3) Način finansiranja Komisije utvrđuje direktor Rješenjem o imenovanju Komisije.

Član 46.
(Nadležnost Komisije za prigovore pacijenata)

Nadležnost Komisije je da : 
a) blagovremeno razmatra prigovore pacijenata i sačinjava izjašnjenja na izjavljene prigovore za direktora,
b) vodi evidenciju o vrstama i učestalosti prigovora po organizacionim jedinicama i na nivou cijele ustanove,
c) analizira statistiku prigovora i izvlači pouke za praksu, 
d) prati aktivnosti na unapređenju zaštite i poštovanja pacijenata na nivou ustanove kao rezultat prigovora, 
e) analizira pohvale i sugestije pacijenata, s ciljem da se postojeća dobra praksa još više afirmiše i razmjenjuje između organizacionih jedinica ustanove, 
f) obavlja i druge poslove u skladu sa Poslovnikom o radu Komisije kojeg donosi. 

7. Komisija za dopunski rad zdravstvenih radnika

Član 47.
(Imenovanje Komisije za dopunski rad zdravstvenih radnika)

(1) Komisija za dopunski rad zdravstvenih radnika obavlja poslove i zadatke koji se odnose na utvrđivanje ispunjenosti uslova za obavljanje dopunskog rada zdravstvenih radnika ustanove.
(2) Dopunski rad zdravstvenim radnicima se odobrava u skladu sa važećim zakonskim i podzakonskim aktima. 
(3) Komisiju za dopunski rad imenuje direktor, a sačinjava je najmanje 5 ( pet ) članova, koji se imenuju iz reda zdravstvenih radnika ustanove sa završenim medicinskim fakultetom, a koji su specijalisti sa najmanje 10 (deset) godina radnog iskustva u struci i diplomirani pravnik ustanove , uz ravnopravnu zastupljenost oba pola. 
(4) Mandat članova Komisije traje 2(dvije) godine i mogu biti ponovo imenovani.
(5) Komisija za dopunski rad donosi Poslovnik o radu kojim se bliže uređuje organizacija i način rada, kao i način glasanja. 
(6) Poslovnik o radu podliježe saglasnosti direktora.


Član 48.
(Nadležnost Komisije za dopunski rad zdravstvenih radnika)

Komisija radi u skladu sa Pravilnikom o načinu, postupku i uslovima kao i drugim pitanjima od značaja za organizovanje i obavljanje dopunskog rada zdravstvenih radnika u zdravstvenoj ustanovi ili privatnoj praksi („Službene novine F BiH“, broj: 60/2012)



X - NADZOR

Član 49.
(Nadzor)

(1) Nadzor nad radom obuhvata: 
a) unutrašnji nadzor, 
b) zdravstveno-inspekcijski nadzor. 
(2) Pored nadzora iz stava (1) ovog člana, provodi se provjera kvaliteta i bezbjednosti zdravstvenih usluga, u postupku akreditacije zdravstvene ustanove, od vanjskog tima ovlašćenih ocjenjivača kvaliteta, u skladu sa propisima o sistemu poboljšanja kvaliteta, bezbjednosti i akreditaciji u zdravstvu.

Član 50.
(Unutrašnji nadzor)

(1) Obavezno se provodi unutrašnji nadzor nad radom organizacionih jedinica i zdravstvenih radnika.
(2) Unutrašnji nadzor se provodi u skladu sa Pravilnikom o unutrašnjem nadzoru i na osnovu godišnjeg plana i programa provođenja unutrašnjeg nadzora.
(3) Godišnji plan i program provođenja unutrašnjeg nadzora obavezno je dostaviti kantonalnom ministarstvu zdravstva najkasnije do 31. decembra tekuće godine za sljedeću godinu.
(4) Za stručni rad zdravstvene ustanove odgovoran je direktor zdravstvene ustanove.


Član 51.
(Zdravstveno-inspekcijski nadzor)

(1) Zdravstveno-inspekcijski nadzor nad primjenom i izvršavanjem zakona, drugih propisa i opštih akata u djelatnosti zdravstva, kao i nadzor nad stručnim radom zdravstvenih ustanova i zdravstvenih radnika, obavlja nadležna uprava za inspekcije.
(2) Poslove zdravstveno-inspekcijskog nadzora iz stava (1) ovog člana obavlja kantonalni zdravstveni inspektor.



XI - POSLOVNA I PROFESIONALNA TAJNA

Član 52.
(Poslovna tajna)

(1) Poslovnom tajnom smatraju se isprave i podaci čije bi saopštavanje ili davanje na uvid neovlaštenom licu bilo protivno poslovanju ustanove ili štetilo njenom ugledu, odnosno interesu ili ugledu zaposlenih.
(2) Poslovnom tajnom smatraju se podaci:
a) podaci koje direktor proglasi poslovnom tajnom,
b) podaci koje nadležna tijela kao povjerljive saopće ustanovi,
c) mjere i način postupanja u slučaju vanrednih okolnosti
d) tehničko-tehnološki projekat
(3) Povreda čuvanja poslovne tajne je teža povreda obaveze iz radnog odnosa.


Član 53.
(Profesionalna tajna)

(1) Zdravstveni radnici su dužni čuvati kao profesionalnu tajnu sve što znaju o zdravstvenom stanju pacijenta.
(2) Na čuvanje profesionalne tajne obavezni su i drugi radnici u zdravstvu koji za nju saznaju u obavljanju svojih dužnosti, te studenti fakulteta zdravstvenog usmjerenja i učenici škola zdravstvenog usmjerenja prilikom obavljanja praktične nastave.
(3) Povreda čuvanja profesionalne tajne je teža povreda obaveze iz radnog odnosa.
(4) Izuzetno od odredbe stava (1)i (2)ovog člana, lica su obavezna podatke o zdravstvenom stanju pacijenta saopštiti na zahtjev nadležnog ministarstva zdravstva, drugih organa državne uprave u skladu sa posebnim propisima, nadležne komore ili u krivičnom, odnosno parničnom postupku, kada su pozvani u svojstvu svjedoka, u skladu sa propisima o krivičnom, odnosno parničnom postupku.

XII  JAVNOST RADA I PRISTUP INFORMACIJAMA

Član 54.
(Javnost rada)

(1) Rad Bolnice Bugojno je javan.
(2) Javnost rada ostvaruje se:
a) podnošenjem Izvještaja o radu osnivaču,
b) davanjem određenih informacija ovlaštenim organima i organizacijama,
c) istupanjem u sredstvima javnog informisanja,
d) davanjem pismenih informacija u skladu sa Zakonom o slobodi pristupa informacijama,
e) objavljivanje akata na oglasnoj tabli.


Član 55.
(Pristup informacijama)

(1) Pristup informacijama je regulisan Zakonom o slobodi pristupa informacijama,
(2) Pristup informacijama je pod direktnom kontrolom direktora ili lica kojeg on ovlasti,
(3) Neovlašteno odavanje informacija predstavlja težu povredu radne obaveze.

XIII - OPĆI AKTI USTANOVE

Član 55.
(Statut, izmjene i dopune Statuta)

(1) Osnovni opći akt Statut.
(2) Statut donosi Upravni odbor uz obaveznu saglasnost Osnivača.
(3) Inicijativu za izmjene i dopune Statuta mogu podnijeti članovi Upravnog odbora, direktor i Osnivač
(4) Upravni odbor utvrđuje prijedlog izmjena i dopuna Statuta i sa obrazloženjem ga dostavlja Osnivaču na saglasnost.



Član 56.
(Ostali opći akti)

(1) Svi opći akti ustanove moraju biti u skladu sa Statutom.
(2) Upravni odbor donosi:
a) Pravilnik o radu,
b) Pravilnik o unutrašnjoj organizaciji i sistematizaciji radnih mjesta,
c) Pravilnik o plaćama i drugim naknadama koje nemaju karakter plaće,
d) Pravilnik o sigurnosti na radu,
e) Pravlinik o zaštiti od požara,
f) Pravilnik o nabavci roba, vršenju usluga i ustupanju radova,
g) Pravilnik o postupku direktnog sporazuma,
h) Pravilnik o stručnom usavršavanju,
i) Pravilnik o finansijskom poslovanju,
j) Pravilnik o internoj reviziji,
k) Pravilnik o knjigovodstvenom poslovanju,
l) Pravilnik o korištenju službenih automobila,
m) Pravilnik o naknadama za putne troškove zaposlenika,
n) Poslovnik o radu Upravnog odbora,
o) i druge akte u skladu sa zakonom i podzakonskim aktima.
(3) Direktor donosi:
a) Pravilnik o popisu imovine, potraživanja zaliha i obaveza,
b) Kodeks poslovnog ponašanja,
c) Pravilnik o kućnom redu,
d) Pravilnik o unutrašnjem nadzoru,
e) Pravilnik o sistemu poboljšanja kvaliteta,
f) Pravilnik o suzbijanju kućnih infekcija,
g) Uputstvo o kancelarijskom poslovanju,
h) Uputstvo o organiziranju poslova i poslovnih procesa,
i) i druge akte u skladu sa zakonom i podzakonskim aktima.




XIV - ORGANIZOVANJE RADNIKA

Član 57.
(Prava radnika)
Radnici ostvaruju svoja prava u skladu sa zakonom, kolektivnim ugovorom i pravilima ustanove.

Član 58.
(Vijeće zaposlenika)
Vijeće zaposlenika se može formirati, te ima obaveze i ovlaštenja, u skladu sa pozitivnim propisima.

Član 59.
(Sindikalno organizovanje)

(1) Radnici u ustanovi se mogu organizovati u cilju ostvarivanja i zaštite svojih prava i interesa, pod uslovima i na način propisan zakonom.
(2) Ustanova je dužna osigurati uvjete za rad Sindikata, u skladu sa zakonom i kolektivnim ugovorom.


XV - PRIJELAZNE I ZAVRŠNE ODREDBE



Član 60.
(Usklađivanje općih akata)

(1) Opći akti koji nisu u skladu sa ovim Statutom uskladiće se u roku od dvanaest mjeseci od dana stupanja na snagu Statuta.
(2) Do donošenja općih akata iz stava (1) ovog člana primjenjivat će se postojeći opći akti ukoliko nisu u suprotnosti s istim.
(3) Za sve slučajeve koji nisu regulisani ovim Statutom, primjenjuju se neposredno zakoni ili podzakonski akti.






Član 61.
(Stupanje na snagu)

Statut stupa na snagu, nakon pribavljene saglasnosti od strane Osnivača, danom objave u        " Službe novine Srednjobosanskog Kantona".





Član 62.
(Prestanak važenja Statuta)

Danom stupanja na snagu ovog Statuta prestaje da se primjenjuje Statut Javne ustanove Opća bolnica Bugojno, broj: 01/1-1763  od 02.02.2018.godine. 

Bugojno, 01.04.2019.
Broj: 01/1- 505


							Predsjednik Upravnog odbora

						                         Ivan Ribičić




Skupština Srednjobosanskog kantona, kao Osnivač ustanove, dalo je saglasnost na ovaj Statut Odlukom broj: 01-02-784/19 od 24.09.2019.godine.

